
455 hitz

Iruñeko zirkulazio ordenantza berriarekin, txirrindulariak espaloian ibili ahalko dira. Herenegun aurkeztu zituzten herritar eta elkarteek arauaren gaineko arrazoibideak. 

Bizikletekin bueltaka

Iñigo Astiz - Iruñea 

Oinezkoek eta txirrindulariek partekatu egin beharko dituzte Iruñeko espaloiak hemendik gutxira, baita bizikletentzako bidegorririk ez badute ere. Ez denetan, ordea, lau metro baino zabalagoak diren karriketan soilik, eta betiere oinezkoari lehentasuna emanez. Hala erabaki zuen Iruñeko Udalak urriaren erdialdean, zirkulazioa bideratzeko udal ordenantza berria onartu zuenean. 

Iritziak atergabe bildu dituzte egunkariek orduz geroztik. Kexak, txaloak, zuzenketak... Hilabete pasa da, eta hainbat elkartek eta herritarrek aurkeztutako arrazoibideak jaso ditu orain Udalak, eta udal langileei dagokie haiek bildu, aztertu eta haien arabera ordenantza moldatzea. Onartu egin beharko du gero Udalak testua, berriz ere. 

Bestelako erabakiak ere biltzen ditu ordenantzak, txirrinduei buruzkoez gainera; ibilgailuen gehienezko abiadurari buruzkoak, pertsona gutxituentzako aparkatzeko baimenei buruzkoa eta isunei buruzkoak, besteak beste. Bizikletez diharduena da, ordea, atalik eztabaidatuena. Hari buruzkoak dira herritarrek aurkeztutako arrazoibide gehien-gehienak. 

Espaloiak oinezkoentzat soilik izan daitezela eskatzen du herritar batek, esaterako, baina badago bi metro zabal diren karriketan ere bizikleta erabiltzen uztearen aldekorik. Proposamen zehatzei buruzko zuzenketak dira gehienak, ordea. 

Txirrindulariek metro bateko tartea utzi beharko dute oinezkoak aurreratzeko orduan, ordenantzaren arabera, eta ezingo dute jendea arriskuan jar dezakeen maniobrarik egin. Orduko 10 kilometroko abiadura ezingo dute inoiz gainditu, eta espaloian metro beteko distantzia uzteko aukerarik ez badago, bizikletatik jaitsi eta oinez segitu beharko dute bidea. Bidegurutzeren batera heltzean, berriz, oina lurrean jarri beharko dute, eta alboetara begiratu ondoren baino ezingo dira gurutzatzen hasi. 
Kalean da eztabaida 

«Erabat oker hartutako erabakia da txirrindulariei espaloian ibiltzen uztea», dio Pablo Ortizek. «Aurrekoan ia lurrera bota gintuen batek lagun bat eta biok. Hizketan genbiltzan, eta bion artetik pasa zen. Lehendik ere ibiltzen dira espaloietan, eta orain baimena izango dute horretarako!». Eskandalagarria iruditzen zaio, horregatik, Iruñeko Udalak Yolanda Barcina buru duela hartutako erabakia. «Igartzen da bai, bera ez dela kalean askorik ibiltzen!». 

Egia da txirrindulari batzuk ziztu bizian ibiltzen direla, Amaia Lasak dioenez: «Alde Zaharrean asko mugitzen naiz ni bizikletan, eta batzuk abiadura handian ibiltzen dira. Haserrealdiak sortzen dira horregatik». «Gutxienak» dira, ordea, haren hitzetan, hala dabiltzanak. Bizikletan ibiltzeagatik maiz gaizki begiratzen diotela dio Aitor Altzuartek. «Gutxi batzuk azkar dabiltzalako, bizikletan gabiltzan guztion irudiari egiten diote kalte». 

Egun bizikletan dabiltzanek duten egoera salatu dute Lasa eta Altzuartek. Bidegorri gehiago behar direla nabarmendu du Altzuartek, errepidean ibiltzea «oso arriskutsua» baita. Lasak azaldu duenez, baina, orain arte egin diren bidegorriak ez dira irtenbidea. «Azken bi urteetan bizikletentzako bide asko egin dira Iruñean, baina oztopoz beteta daude etengabe, eta behin eta berriz jaitsi behar izaten da bizikletatik». 

Araudi bat sortzea «beharrezkotzat» jotzen du Lasak, «gero eta jende gehiago baitabil bizikletan». Araudia baino gehiago, gizalegea aipatu du, ordea, Altzuartek. «Denok, bai txirrindulariok, eta baita oinezkoek ere, egin behar dugu zibilizatuagoak izateko esfortzua». 

